
79

Ma d’ûn bon træto ciù de tûtti avanti

Se fan vedde Teroe e Raiatea

De pochi passi fra de lô distanti;

Scicchè zà a questi amixi de Tamea

Pronostican a palma i circostanti;

Perch’ëan de razza ardia, gaggiarda e fea,

E assuefæti a scorrî pe’ boschi e monti

Tapiri, cangarù, tigri e bisonti.


80

Anzi de ciù fan schersci pe cammin

Da so bravûa lô fiandose fin troppo:

E aôa côran pe ûn pesso ciù ciannin

Con fâ da rango o andando in gallisoppo;

Aôa se ferman pe respiâ ûn pittin:

Ma piggian tutt’assemme ûn gran galoppo

E riescian con ûn nêuvo e mêgio scherso

A riacquistâ tempo e vantaggio perso.


81

Vegnivan doppo e vergini dappresso,

Comme cavalle a uña vettûa compagne,

Ch’aveivan quæxi comme ô forte sesso

A-e zenogge boîn muscoli e a-e carcagne;

Perchè abitûæ ne l’esercizio stesso

Pë foreste, pe-i campi e pë montagne,

Non comme e nostre in camea o in ti salotti

A cûxi[sic] robe, oppù a taggiâ cappotti.


82

Fernando con Piquillo ô l’ëa inderrê,

Eppù lê solo quanto i duî Indien

O l’ëa lesto e instancabile de pê;

Ma in quell’esperimento ëan tutti sen

I so competitoî, ma invece lê

O l’ëa frosciôu ne-a corsa bell’e ben

Da e lite, che ne-ô moto, no guaria

Do tûtto, ghe causava a so feria.

